
TEMA III: AS ARTES NA GRECIA CLÁSICA

A civilización grega é considerada polos europeos o berce da súa cultura. As manifestacións artísticas dese tempo chegaron ata nos a través dos romanos. Despois, foron moitas as culturas e os autores  que volveron a mirada cara as obras gregas e retomaron as súas formas, indagaron no seu pensamento e na súa organización política ou social.
Sen dúbida os gregos idearon moitas cousas, pero nos seus comezos incorporaron moitas fórmulas exipcias  e nas obras máis tardías, baixo o imperio de Alexandre, é visible a pegada oriental.
Se analizamos os restos monumentais que se conservan descubrimos edificacións con estructuras arquitrabadas agrupadas en espazos considerados daquela sagrados –acrópoles e santuarios- que chaman a atención polas coidadas proporcións e a singularidade das súas formas. Son maioritariamente de planta rectangular e levantadas sobre plataformas escalonadas.
Tamén chegaron ata nos esculturas que representan a figura humana cun alto grao da naturalismo, perfectas proporcións e coidadas anatomías. O seu tamaño dista moito das enormes proporcións exipcias e achegase máis ás humanas.

Para achegármonos a unha maior comprensión destas obras debemos indagar na sociedade que as produciu.

III.1. A ANTIGA GRECIA

A Antiga Grecia era un territorio complexo situado no Leste do Mediterráneo cunha parte peninsular e numerosas illas, do que o mar  forma parte ademáis de ser elemento de comunicación có exterior. A compartimentación  territorial deu lugar a unha organización en cidades-estado independentes _poleis_ unidas pola mesma lingua e a mesma relixión que lles outorgan unha identidade común.
A maior diferenza que presenta coa sociedade exipcia consiste en centrar o seu pensamento arredor do home e non dos deuses. Nesta sociedade antropocéntrica a política e o control da natureza depende dos humanos, que non precisan dunha caste sacerdotal que os guíe; tampouco precisan que medie por eles ante os deuses. Os gregos dedicaran boa parte dos seus esforzos a buscar unha explicación racional aos fenómenos da natureza, conseguir entendelos e controlalos. Isto non quere dicir que non tiveran crenzas relixiosas, os deuses eran moi importantes para eles e concibíanos semellantes aos humanos, tanto no seu aspecto coma no seu comportamento, e accesibles para comunicarse con eles. Os gregos foron os primeiros que separaron o pensamento mítico do racional. 
III.2. A ÉPOCA CLÁSICA ( séculos V- IV antes de Cristo)

Supón a culminación das buscas e ideais que comezara na época arcaica (s. VIII-V antes de Cristo) e dela datan os edificios e as obras escultóricas máis significativos.

Igual que na filosofía durante a época arcaica os presocráticos buscaron a través da experiencia física un principio ordenador do cosmos e máis tarde os pitagóricos o buscarán nas matemáticas, tamén nas artes se evoluciona desde a época arcaica na busca dun principio ordenador que se sistematizará na época clásica nas ordes arquitectónicas e ao canon escultórico. Ao final da época clásica, paralelamente a preocupación dos grandes filósofos Platón e Aristóteles pola conducta humana, romperase o equilibrio clásico na busca da expresividade.
III.2.1 As ordes arquitectónicas

Chamase orde arquitectónica a un sistema constructivo alintelado que utiliza como principio ordenador a columna. As dimensións e formas das columnas utilizadas condicionan as partes sustentadas da estructura e as dimensións do edificio. A proporción e a harmonía son as metas que se buscan con esta forma de construír sometida a medidas matemáticas.
Na época clásica empréganse a orde dórica e a orde xónica; máis tarde xorde unha variante máis decorativa da orde xónica que é a corintia.

III. 2.2. A Acrópole de Atenas (século V antes de Cristo)

É a parte mais elevada da polis, de fácil defensa, onde a poboación acode en busca de refuxio no caso de conflicto bélico. Nela gárdanse os tesouros da comunidade e réndeselle culto aos deuses protectores.
Os edificios da acrópole ateniense quedaran destruídos polas guerras médicas que enfrontaran a persas e gregos e unha vez rematadas, para agradecer e testemuñar a victoria, os atenienses acometeron a súa reconstrucción. O gobernante que promoveu as obras foi Pericles, quen buscou aos mellores arquitectos para levar adiante o proxecto. Confiou a dirección das obras e deixouse guiar por Fidias, quen se encargará persoalmente da decoración escultórica do templo máis importante dedicado a Atenea.
III.2.2.1. O Partenon
É o edificio máis importante da Acrópole: un templo dedicado á deusa protectora da cidade, Atenea, realizado en mármore. Os arquitectos Iktinos (experto en estilo dórico) e Kallíkrates (experto en estilo xónico) colaboraron para facer realidade nel a idea do edificio perfecto, respondendo aos ideais da época. Anchura, lonxitude e altura están calculadas mediante un módulo de proporcións matemáticas.
Levántase sobre unha plataforma escalonada (estereobato), ten planta rectangular con oito columnas nos frontes (octástilo) e 17 nos laterais,  perístase e dous pórticos (anfipróstilo). Está realizado en estilo dórico, pero presenta un friso xónico no interior da perístase. Posúe dous recintos interiores: a naos que acolle a estatua da deusa e o opistodomos, recinto que era utilizado polos coidadores do templo. 
O interior do edificio non está destinado a uso dos fieis; cando os atenienses honran á deusa fano no exterior, diante do templo, cun banquete ritual ou percorrendo o espazo da perístase. O mais importante do edificio non é o espazo, senón o volume. É dicir que os valores plásticos ou escultóricos son os verdadeiramente importantes para os constructores.
Os arquitectos queren conseguir que as persoas que entran na acrópole teñan unha visión perfecta e harmoniosa de cada un dos elementos que compoñen a obra e do conxunto, pero danse conta de que para conseguilo teñen que corrixir as medidas establecidas. Curvan os elementos horizontais alombando o estereobato e o entaboamento na parte central, outorganlle maior perímetro as columnas dos extremos e inclínanas cara dentro para que parezan iguais que as outras e totalmente verticais, someten a un ensanchamento o fuste das columnas (éntase) para que se perciban rectas, e tamén corrixen o posicionamento dos triglifos e metopas do friso.
III.2.2.2. Templo de Niké áptera
Pequeno recinto de orde xónica situado á entrada da acrópole realizado en mármore que parece ser obra de Kallíkrates. É de planta rectangular, anfipróstilo, tetrástilo e carece de perístase.
Levantouse para conmemorar a victoria dos gregos sobre os persas.
III.2.2.3 Os Propileos
Constitúe a entrada monumental á acrópole. Non é un simple pórtico de acceso, senon que inclúe un edificio para gardar os tesouros da cidade. O autor foi Mnesikles e conseguiu co seu deseño salvar o problema do desnivel do terreo. Integranse nel, igual que no Partenon, o estilo dórico e xónico.

III.2.2.4 O Erecteion

Construído máis tarde que os anteriores, estaba destiñado a substituir outro templo

incendiado polos persas. O emprazamento, na zona Norte da acrópole ten que salvar unha forte pendente e isto obriga a facer un trazado diferente do habitual. Os reaxustes  brindan aos arquitectos a posibilidade dunha composición sorprendente. No templo incorpóranse unha zona de culto a heroes antigos, o lugar da pegada do tridente de Poseidón e a oliveira dedicada a Atenea articulando unha estructura expansiva. O edificio esta construído seguindo o estilo xónico con elegantes columnas e coidada decoración. No lado Sur atópase a tribuna das cariátides, dise que estas figuras femininas convertidas en soportes representan as mulleres dunha cidade aliada dos persas nas guerras médicas que foron escravizadas. O autor do edificio pensase que pode ter sido Mnesikles, o mesmo que dirixira as obras doso Propileos.
III.2.3 A escultura

A representación da figura humana de forma naturalista, segundo unhas proporcións e medidas ideais, vai centrar as buscas dos escultores gregos desde a época arcaica á clásica. Nun primeiro momento preocúpalles a representación crible do corpo humano a través da anatomía e as actitudes naturalistas, despois queren outorgarlle aos corpos representados  unhas medidas perfectas e relacionalos co espazo circundante, máis tarde tentaran representar o corpo humano en movemento e dotalo de expresividade.
Na indagación das proporcións chegan na época clásica ao establecemento do canon, un sistema que establece as medidas ideais do corpo mediante un sistema de proporción matemática baseado no tamaño da cabeza. Este sistema proporcional evoluciona có paso do tempo e deixa de ser un condicionante na época helenística.
As obras escultóricas son realizadas en mármore ou en bronce e en ámbolos dous casos incorporan cores para outorgarlle maior naturalismo. As figuras adoitan estar espidas ou cubertas con panos que deixan entrever as formas anatómicas.
III.2.3.1 Obras en relevo

Están ligadas as construccións arquitectónicas, formando parte integrante delas. Frisos e frontóns acollen figuras que representan escenas e programas iconográficos que axudan a comprender o edificio, ademais de contribuír á súa decoración.

Exemplo importante de esta escultura monumental feita en mármore é a do Partenon, cuxos frisos son obra de Fídias o escultor máis salientable da época de Pericles.

Un friso contino de 160  metros de lonxitude e unha altura de algo mais dun metro que descorría polo interior da perístase, nel narrabase a festa das panateneas que os atenienses organizaban para honrar á deusa protectora da cidade. A maioría destes relevos están hoxe no Museo Británico e son obxecto de reclamación polos gregos.
As figuras de mármore responden a coidadas proporcións ideais, mostran rostros serios e composicións equilibradas; características propias da escultura clásica. Fidias consegue suxerir as formas anatómicas cubertas pola roupa a través dunha técnica creada por el, coñecida como de panos mollados, que despois será incorporada por outros moitos escultores. Os recursos compositivos e técnicos utilizados logran a visión de diferentes planos de profundidade sen alterar o volume.
III.2.3.2 Obras de vulto redondo

Son poucas as obras orixinais que chegaron ata nos, a maioría delas coñecémolas a través de copias que fixeron os romanos cando conquistaron Grecia. O interese dos romanos polas obras tamén se pon de manifesto a través de fontes documentais e referencias literarias sobre os autores e as obras orixinais.
Os artistas da época clásica  eran contrarios a representar emocións, tampouco as representaban os escultores arcaicos pese ao sorriso das súas esculturas, que hai que interpretar mellor como un símbolo vital. Só despois da época clásica as emocións serán representadas nas esculturas
Os kuroi e as korai son as figuras representativas da estatuaria arcaica (séculos VII-VI antes de Cristo), obras realizadas en mármore con certa semellanza coas exipcias polo seu xeometrismo e frontalidade, pero distantes daquelas polas dimensións e o sorriso característico. A representación do corpo espido, o naturalismo e a busca dunhas formas ideais son o comezo da evolución cara a escultura clásica. Nas primeiras obras o bloque de  mármore esculpíase como se cada cara fora un relevo -como facián os exipcios- progresivamente irán buscando unidade plástica. Mentres as esculturas non logran ese naturalismo coa talla, recorren ao sorriso, as cores e aos detalles secundarios para facelas mais cribles.
No século V antes de Cristo, os escultores demostran un coñecemento profundo do corpo humano. Representan músculos tendóns e articulacións con fidelidade e buscan a relación do corpo có espazo circundante, rompendo a frontalidade arcaica. Tratan de conseguir a representación do corpo perfecto empregando cálculos matemáticos para conseguir as proporcións ideais. Os escultores mais afamados da época realizan as obras en bronce empregando a técnica de baleirado. Mirón e Policleto son, xunto con Fidias os autores de maior sona.
III.2.3.2.1 O discóbolo

Obra de Mirón que coñecemos polas copias romanas. A obra orixinal era en bronce e supón un paso adiante desde a escultura arcaica. Representa a un atleta no momento de lanzar o disco. A obra pretende crear ilusión de movemento e corresponde cos inicios da época clásica. Se nos fixamos na posición a que somete o corpo podemos apreciar que o autor válese de convecionalismos usados nos relevos exipcios para infundir sensación de movemento e avanzar respecto dos kuroi, pero a figura segue a ter un punto de vista frontal.
III.2.3.2.2 O doríforos

É obra de Policleto, representa un mozo levando unha lanza e o orixinal en bronce perdeuse. Coñécese como o Canon, posto que o autor plasma nela os cálculos matemáticos cos que pretende demostrar o ideal de perfección do corpo humano. Se algo está coidado na obra é a proporción entre as partes e o conxunto do corpo, xa que nese concepto reside a beleza. O elemento ordenador da proporción é o tamaño da cabeza que vai definir a altura do corpo. Policleto considera que o canon ideal debe ser de 7 cabezas; a partires del, os escultores terán en conta o canon nas súas obras. 
Pero isto non é a única aportación de Policleto, foi el tamén quen rompeu coa frontalidade arcaica a través do contrapposto ou postura clásica, consistente en contrapoñer unha metade do corpo tensa coa outra relaxada. Desta forma logra un equilibrio compensado das diferentes partes do corpo e unha visión válida da figura desde mais dun punto de vista.
O século IV antes de Cristo  supón o comezo da ruptura das fórmulas clásicas que se viñan empregando. A escultura camiña cara a expresividade, a representación do movemento e un novo canon. Praxiteles, Skopas e Lisipos son o sautores que comezan a abrir os novos vieiros.
III.2.3.2.3 Hermes con Dionisos neno

Obra de Praxiteles realizada en mármore conservada no Museo Arqueolóxico de Olimpia. Representa unha composición escultórica de dúas figuras relacionándose entre si que rompe coa tradición das figuras soas. Ademais unha das figuras non é unha representación adulta, algo impensable no século anterior. No que só se admitía a representación de corpos adultos novos e perfectos. O autor esaxera a habitual postura clásica marcando máis a curva da cadeira –curva praxiteliana- para imprimirlle sensualidade á figura. Tamén busca suavidade na representación dos músculos e no coidado tratamento das superficies.
Esta preferencia de Praxiteles  polas formas sensuais fai o seu estilo apropiado para a representación da anatomía feminina que antes adoitaba cubrirse de tea. Agora tamén o corpo espido feminino vai ser obxecto de representación. A Afrodita de Cnido, obra deste autor, é un bo exemplo do avance das artes por ese camiño.
III.2.3.2.4 A Ménade
É un orixinal de Skopas en mármore que representa a unha sacerdotisa de Dionisos en trance, sometida a un frenético movemento. A expresividade maniféstase no movemento do corpo e no rostro. Ao someter ao corpo a un esquema helicoidal consegue unha relación total da figura có espazo circundante, obtendo múltiples puntos de vista. Respecto ao rostro da figura, xa non ten nada que ver coa seriedade clásica, co recurso de afondar as concas dos ollos e entreabrir a boca Skopas  plasma como ninguén o sentimento dramático.
III.2.3.2.5 O apoxiomenos
Obra de Lisipos realizada en bronce, coñecida a través de copias romanas, que representa a un atleta limpando a graxa do corpo despois de competir. Este autor vai establecer un novo canon de proporcións ideais máis esvelto que o de Policleto, considerando que a cabeza debe ter menores dimensións e o corpo debe responder a unha altura de 8 cabezas. Ademáis de preocuparse polas proporcións, tamén trata de establecer novas relacións da figura có espazo circundante, colocando os brazos cara diante para obter varios puntos de vista. Conserva a seriedade no rostro e a preocupación pola representación anatómica como no século anterior.
III.3. O HELENISMO

A mediados do século IV antes de Cristo, o mundo de orde ideado polos gregos deixa de ter efectividade, a época de relacións de amizade e unidade entre as polis que se articulara despois da guerras médicas esvaecese e comeza unha loita interna entre as polis (as guerras do Peloponeso) que aproveita o rei dun territorio maís ao Norte, Macedonia, para facerse coa situación e converter o antigo espazo grego na cabeza dun grande imperio que seu fillo Alexandre estenderá por Oriente.
Neste período, ata a conquista romana, as pequenas fisuras abertas polos artistas do final do período clásico abren o camiño a liberdade en temas, técnicas e expresións diversas. Deixan de existir normas e cánones e a liberdade instálase nas artes, non se rexeita nada; mesmo se incorporan elementos e fórmulas das culturas orientais.

Mais tarde serán os romanos os que recollan a herdanza grega, sen diferenciar o clásico do helenístico, e o incorporen as necesidades romanas.

Exemplo das realizacións desta etapa helenística son o grupo escultórico do Laooconte ou os templos de grandes dimensións e dobre perístase, así como a utilización da variante corintia nos exteriores.
Algunhas opinións dos expertos 

(os extractos aquí reproducidos están traducidos das edicións en castelán).

B. ZEVI: Saber ver la arquitectura 

Quen investigue arquitectonicamente o templo grego buscando en primeiro lugar unha concepción espacial, terá que fuxir horrorizado e o cualificará de típico exemplo de “non-arquitectura”.

Pero quen se achegue ao Partenón e o contemple como unha escultura, quedará abraiado como fronte a poucas obras do xénero humano.
E. GOMBRICH : Hª del Arte 
Cando os artistas gregos comezaron a esculpir a pedra fixérono desde o punto no que se detiveran os exipcios e os asirios (...) Os exipcios baseaban a súa arte no coñecemento. Os gregos comezaron a servirse dos seus ollos (...). Claro está que o método exipcio era moito máis seguro. A experiencia dos artistas gregos frustrouse en moitas ocasións (...) pero os artistas gregos non se asustaron facilmente ante as dificultades. Botaron a andar  por un camiño que xa non tiña retroceso posible.

Consiste nunha regra matemática de cálculo proporcional empregada polos gregos na época clásica que está inspirada en referencias da natureza (no crecemento e ordenación dos elmentos das plantas)  e que deu lugar a un concepto matemático coñecido como Φ que ten un valor de 1,618… Poderíamolo comparar con  Π .

Este sistema de proporción foi aplicado o cadrado e empregado nos cálculos do Partenón. Mais tarde, os artistas do Renacemento recuperarán a proporción matemática empregada pólos gregos para aplicala as súas creacións.
